
Annwyl Gadeirydd, 

Diolch am eich llythyr dyddiedig 30 Tachwedd 2021, yn 

dilyn ymlaen o’m sesiwn graffu flynyddol gyda’r 

Pwyllgor.  

Roedd eich llythyr yn codi dau bwynt; mewn perthynas 

â phapur ar fy mhwerau cyfreithiol a’m cylch gorchwyl, 
ac mewn perthynas â’n gwaith parhaus ynghylch Byrddau 

Partneriaeth Rhanbarthol (BPRhau).  

Mae ein gwaith eleni yn adolygu gwaith BPRhau yn tynnu 

at ei derfyn, ac mae adroddiad cyhoeddus i gael ei 

ddarparu ganol mis Chwefror. Byddaf yn sicrhau bod copi 

yn cael ei gyfeirio at y Pwyllgor, o ystyried y 

diddordeb byw yn y maes gwaith hwn. Bydd yr adroddiad 

yn cynnwys argymhellion i wella ymarfer ac 

effeithiolrwydd BPRhau ymhellach yng Nghymru. Bydd 

adroddiad cynnydd llawnach yn cael ei rannu gyda 

Llywodraeth Cymru, i’w galluogi i barhau â’u monitro 

parhaus a’u rôl yn craffu ar y Byrddau, ac yn rhoi 

cyfarwyddyd iddynt ynghylch ein canfyddiadau diweddaraf 

a’r cyngor gan y bobl ifanc sydd hefyd wedi bod yn 

cymryd rhan yn ein sesiynau. Ar hyn o bryd mae fy nhîm, 

fel rhan o’n proses gynllunio strategol, yn penderfynu 

sut bydd ein gwaith yn parhau yn y maes hwn. Byddwn ni’n 

rhoi diweddariad i chi pan gaiff ein cynllun gwaith ei 

gyhoeddi ddechrau mis Ebrill.  

Mae’r Dirprwy Weinidog Iechyd Meddwl a Llesiant wedi 

gallu manteisio ar sesiwn ddadfriffio gyda’r bobl ifanc 

sy’n rhan o’r gwaith hwn, ac maen nhw wedi rhannu 

negeseuon clir gyda hi a’i swyddogion ynghylch y meysydd 

allweddol lle mae angen mwy o anogaeth ar y BPRhau, neu 

lle mae angen iddyn nhw gymryd camau’n gynt.  

Mewn perthynas â photensial y trydydd sector yn cefnogi 

gwaith BPRhau, rwy’n ymwybodol bod Llywodraeth Cymru 

wedi sefydlu gweithgor i ystyried gwella cyfraniad 

dinasyddion, gofalwyr a’r trydydd sector yng ngwaith 

BPRhau. Rwy’n deall bod y grŵp wedi cwrdd am y tro 
cyntaf y tymor diwethaf, er nad yw fy swyddfa i yn cael 

ei chynrychioli yn y gwaith hwn. Ni fydd yr adroddiad a 

gyhoeddaf yn dangos llawer o newid o gymharu ag 

ymgynghori blaenorol o ran sut mae dinasyddion wedi 

ymwneud â ffurfio gwaith y Byrddau, er y bydd peth 

adlewyrchiad o gyfraniad pobl ifanc mewn rhai 

rhanbarthau yn dylanwadu ar eu gwaith a’u 

blaenoriaethau. Carwn awgrymu’n gwrtais yr hoffai’r 

Pwyllgor o bosib holi Llywodraeth Cymru ymhellach 

ynghylch hyn wedi i’m hadroddiad gael ei gyhoeddi ymhen 

rhai wythnosau.  

O ran y papur y soniais amdano yn y sesiwn graffu, ar 

fy mhwerau statudol a’m cylch gorchwyl, gallaf gadarnhau 

fy mod bellach wedi cael cyfle i gwrdd â’m cangen 

gyswllt o swyddogion a’m Gweinidog cyswllt i drafod y 

papur. Rwy’n dal i gwrdd â swyddogion eraill y 

Llywodraeth y mis hwn i drafod y papur, fodd bynnag, 

felly nid wyf mewn sefyllfa i fedru ei rannu eto. Serch 

hynny, mae’n sicr yn fwriad gennyf i rannu’r papur gyda’r 

Pwyllgor cyn gynted â phosibl. Rwyf hefyd yn debygol o 

gyhoeddi’r papur cyn diwedd fy nghyfnod yn swydd y 

Comisiynydd, wrth i mi fyfyrio ar y swydd a’i rôl fel 

rhan o gymdeithas gyhoeddus yng Nghymru. Byddaf yn 

hysbysu’r Pwyllgor yn rheolaidd ynghylch fy 

nghynlluniau ar gyfer hynny.   

Rwyf hefyd yn bwriadu cynnal darlith gyhoeddus ar 4 

Ebrill 2022, i sôn am ddiwedd fy nhymor yn y swydd a’r 

tirlun polisi ar gyfer plant yng Nghymru wrth symud 

ymlaen. Rwy’n rhagweld y bydd cylch gorchwyl cyfreithiol 

y swyddfa yn ffactor perthnasol i’r trafodaethau hynny, 

felly byddaf yn sicrhau bod unrhyw bapurau yn cael eu 

cyhoeddi cyn y ddarlith. Mae Prif Weinidog Cymru wedi 

bod yn ddigon caredig i gytuno i gyflwyno’r ddarlith, a 

bydd manylion y digwyddiad yn cael eu cyhoeddi’n fuan; 

byddaf yn sicrhau bod Aelodau’r Pwyllgor yn derbyn y 

manylion os hoffen nhw ymuno.  

Diolch eto am waith eich Pwyllgor yn craffu ar waith 

fy swyddfa; rydyn ni’n teimlo bod hynny’n elfen 

hanfodol o’n strwythur llywodraethu, a’n gobaith yw y 

bydd y craffu blynyddol hwn yn parhau ar gyfer fy 

olynydd.  

 
 
Yn gywir, 

 

 

 

 

Sally Holland  

Comisiynydd Plant Cymru  

 

 

 

Rydym yn croesawu gohebiaeth a galwadau yn Gymraeg. 

Byddwn yn ateb gohebiaeth a gwladau a dderbynnir yn 

Gymraeg yn Gymraeg ac ni fydd cysylltu yn Gymraeg yn 

arwain at oedi | We welcome receiving correspondence 

and calls in Welsh. We will respond to correspondence 

and calls in Welsh, and contacting us in Welsh will not 

lead to delay.  


